
3.
Tu vide quanta gente sta saglienno,
Tu vide quanti vanno a tené mente.
'A strata è bella e avota tuorno tuorno:
Sa' comm'è bello 'a là vedé fà juorno?
Tu vidarraje Pusilleco
Comme se sta a scetà
E vide 'e stelle scennere
Ca se vanno a cuccà!
'O sole vide sagliere
E st'uocchie io sto a vedé,
Ca cchiù d''o sole luceno,
Cchiù belli so' pe mme!
Jammo, Cuncè, jammo a bbedé!
Jammo, Cuncè, jammo a bbedé,
Si pò llà ncoppa 'o fuoco
Overo 'o vuò vedé
Tu nun guardà 'o Vesuvio:
Guardame mpietto a mme!

2.
Dint'a na casarella a Santu Vito
Nce sta fatta na cella 'e nu rumito.
'A fenestella guarda 'o Sarvatore:
'A lava passa sotto e fa rummore!
Cuncè, si nce 'a mprestassero
Nu poco chella là,
'A lava putria correre
Chi 'a stesse cchiù a penzà?
Chi penzarria a pericolo?
Dicesse: «Oi lava, la',
«Aspetta, ca me piglie
«Quanno io 'a stongo a vasà!»
Jammo, Cuncè, jammo a bbedé,
Jammo, Cuncè, jammo a bbedé,
Ca si nce mpresta 'a cella,
Si diceno gnorzì ,
Tu fai 'a munacella
E 'o monaco 'o facci'i'!

